
Монгол Улсын Их Хурлын  2012 оны хаврын ээлжит чуулганы 05 дугаар сарын 04-ны өдөр /Баасан гариг/-ийн хуралдаан 15 цаг 40 минутад Төрийн ордны чуулганы нэгдсэн хуралдааны танхимд эхлэв.

Улсын Их Хурлын дэд дарга Г.Батхүү ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 76 гишүүнээс  39 гишүүн ирж, 51,3 хувийн ирцтэй байв. Үүнд:
Чөлөөтэй: Д.Дэмбэрэл, Ц.Батбаяр, С.Батболд, Ц.Мөнх-Оргил, М.Энхболд, Х.Тэмүүжин, Ж.Батсуурь, Я.Батсуурь. 

Өвчтэй: С.Баяр. 

Тасалсан: Н.Алтай, Н.Алтанхуяг, Д.Арвин, Д.Балдан-Очир, Б.Батбаяр, Н.Батбаяр, Су. Батболд, Х.Баттулга, Д.Бат-Эрдэнэ, С.Бямбацогт, Л.Гансүх, Л.Гантөмөр, Д.Дамба-Очир, Д.Дондог, Г.Занданшатар, Д.Зоригт Д.Кёкүшүзан Батбаяр, Ц.Нямдорж, Д.Одбаяр, С.Оюун, Ш.Сайхансамбуу, Д.Тэрбишдагва, Ч.Хүрэлбаатар, Д.Энхбат, С.Эрдэнэ.
Улсын Их Хурал дахь Ардчилсан намын бүлгийн дарга Ч.Сайханбилэг Сонгуулийн ерөнхий хорооны бүрэлдэхүүнийг хуулийн дагуу шинэчлэх асуудлыг шийдвэрлэж, хэлэлцэх хүртэлх хугацаанд завсарлага авах хүсэлт гаргав.

Бусад. Эцсийн найруулга. 

Улсын Их Хурлын дэд дарга Г.Батхүү иргэдийн Төлөөлөгчийн Хурлын ээлжит сонгуулийг товлон зарлах тухай Улсын Их Хурлын тогтоолын эцсийн найруулгыг 15 цаг 45 минутад уншиж танилцуулав.

Улсын Их Хурлын гишүүд дээрх хуулын эцсийн найруулгыг сонсов.

15.40-10.45 цагт  Тагнуулын ерөнхий газрын Үндэсний тагнуулын академийн 2, 3 дугаар дамжааны сонсогчид Улсын Их Хурлын чуулганы үйл ажиллагаатай танилцав. 

Хуралдаан 15 цаг 45 минутад өндөрлөв.


УЛСЫН ИХ ХУРЛЫН 2012 ОНЫ ХАВРЫН ЭЭЛЖИТ
ЧУУЛГАНЫ 2012 ОНЫ 05 ДУГААР САРЫН 04-НЫ
ӨДРИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ


Г.Батхүү: -Энэ өдрийн амар, амгаланг айлтгъя. 

Хэлэлцэх асуудлыг танилцуулъя.

Монгол Улсын эдийн засаг, Санхүү,төсвийн төлөв байдлын талаар мэдээллийг үргэлжлүүлж хэлэлцэнэ. 

1.”Донорын тухай хуульд нэмэлт өөрчлөлт оруулах тухай” хуулийн төслийн хэлэлцэх эсэх.

2.”Боловсролын тухай хуульд нэмэлт, өөрчлөлт оруулах тухай” болон холбогдох бусад хуульд нэмэлт, өөрчлөлт оруулах тухай хуулийн төслүүд.

3.”Усны нөөцийг бохирдлоос хамгаалах тухай”, “Ус бохирдуулсны төлбөрийн тухай” болон холбогдох бусад хуульд нэмэлт, өөрчлөлт оруулах тухай хуулийн төслүүд.

4.”Монгол Улсын иргэнд газар өмчлүүлэх тухай хуульд нэмэлт, өөрчлөлт оруулах тухай” хууль.

5.”Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд нэмэлт, өөрчлөлт оруулах тухай” хуулийн төслүүдийн хэлэлцэх эсэх.

6.”Байгаль орчныг хамгаалах тухай хуульд нэмэлт, өөрчлөлт оруулах тухай”, “Байгаль орчинд нөлөөлөх байдлын үнэлгээний тухай” хуулийн шинэчилсэн найруулга

7.“Байгалийн нөөц ашигласны төлбөрийн тухай”.

8.”Амьтны тухай” хууль.

9.“Агаарын тухай” хуулийн шинэчилсэн найруулга.

10. “Ойн тухай” хуулийн шинэчилсэн найруулга.

11. “Хөрс хамгаалах, цөлжилтөөс сэргийлэх тухай”хууль.

12. “Хог хаягдлын тухай”хууль.

13.”Усны тухай” хуулийн шинэчилсэн найруулга.

14.”Ус бохирдуулсны төлбөрийн тухай” хуулийн төслүүдийн анхны хэлэлцүүлгийг хэлэлцэнэ.

15.Бусад асуудал гэж төлөвлөсөн байгаа. Байнгын хороодоор хэлэлцсэн зарим асуудлууд амжиж тараагдах юм бол Үндсэн хуулийн цэцийн гишүүдийг томилох тухай асуудал зэрэг асуудлуудыг бусад асуудлын хүрээнд хэлэлцэх боломжтой гэж үзэж байна. 

Ч.Сайханбилэг:-Өнөөдөр Төрийн байгуулалтын байнгын хорооны хуралдаан дээр Ардчилсан намын бүлгээс зарчмын байр, сууриа илэрхийлсэн байгаа. 

Энэ нь юу вэ гэхээр удахгүй сонгууль зохион байгуулагдана, Сонгуулийн ерөнхий хорооны гишүүдийн зарим гишүүдийнх нь бүрэн эрхийн хугацаа 04 сарын 27-ны өдрөөр дуусгавар болсон байгаа. Их Хурлаас бусад энэ Сонгуулийн ерөнхий хорооны гишүүдийн нэрсийг өргөн мэдүүлдэг. Бусад субъектууд энэ асуудлуудаа өргөн барьчихсан байгаа. Тийм учраас Их Хурал энэ асуудлаа эцэслэж, яаралтай шийдвэрлээд Их Хурлаас өргөн мэдүүлэх гишүүдийн нэрс дээр тогтоод энэ асуудлаа эхний ээлжинд хэлэлцэхгүй бол одоо хуулийн дагуу олон олон чухал шийдвэрийг Сонгуулийн ерөнхий хорооноос гаргах ийм шаардлагатай байгаа. Тэгээд энэ бүрэн эрхийн хугацаа нь дууссан байгаа гишүүдийн олонхтой ийм Сонгуулийн ерөнхий хорооны шийдвэрийг хаана хаанаа хүлээн зөвшөөрөхөд хүндрэлтэй байдал үүснэ гэж үзэж байгаа учраас эхний ээлжинд Их Хурал өөрийнхөө бэлтгэлийг хангаж, Сонгуулийн ерөнхий хорооны гишүүдийн асуудлыг хэлэлцтэл Ардчилсан намын бүлгээс бусад асуудлуудыг хэлэлцэхэд, бас шууд хуралдаанаар хэлэлцээд явахад хүндрэл байна гэж үзэж байгаа. 

Тийм учраас энэ хуулийн заалтыг хэрэгжүүлэх үүднээс Улсын Их Хурал дээр асуудлуудаа хурдан шийдвэрлээд эхний ээлжинд Сонгуулийн ерөнхий хорооны гишүүдийн бүрэн бүрэлдэхүүний асуудлыг хэлэлцсэний дараа бусад асуудлуудаа үргэлжлэн явуулъя гэдэг энэ саналыг Ардчилсан намын бүлэг тавьж байгаа юм. Тийм учраас өнөөдрийн энэ хэлэлцэх бусад асуудлаас завсарлага хүсч байна. Тэгээд Их Хурлын удирдлага дээр бүлгүүдийн хооронд ч гэсэн энэ асуудлуудаа яаралтай хэлэлцэх энэ боломжийг гаргаж өгөөч гэж хуралдаан даргалагчаас хүсч байна.Баярлалаа.

Г.Батхүү:-Ардчилсан намын бүлэг хэлэлцэх асуудлуудаас Сонгуулийн ерөнхий хорооны бүрэлдэхүүнийг хуулийн дагуу шинэчлэх асуудлыг шийдвэрлэж, хэлэлцэх хүртэл завсарлага авч байна гэж ойлгож байна тийм үү. 

Ш.Сайханбилэг:-Тэгж байна.

Г.Батхүү:-Хуулийн дагуу нэгэнт ийм хүсэлт гаргаж байгаа учраас завсарлагыг хүлээж авъя. 

Харин одоо энэ асуудал дээр Төрийн байгуулалтын байнгын хороон дээр энэ асуудлаа яаравчлан түргэлж, Ерөнхийлөгчийн зүгээс, Шүүхийн зүгээс өргөн барьсан хүмүүсийн нэрс бэлэн байгаа. 

Улсын Их Хурлын өөрийн хэлэлцэж шийдвэрлэх ёстой 2 хүний асуудал одоогоор шийдвэрлэгдээгүй байгаа учраас энэ асуудлаа шийдвэрлье ээ. 

Д.Оюунхорол: -Ингээд завсарлага авахын өмнө нэг асуудал байна. 

Г.Батхүү:-Хэлэлцүүлэг бол явахгүй шүү дээ. Завсарлага авч байна. Өөр ямар асуудал байгаа юм бэ.

Д.Оюунхорол:-Баярлалаа. Сайхнаа дарга аа. Тэр асуудлаараа завсарлага авах бол одоо өнөөдөр энэ цаг дээрээ ганцхан Боловсролын хуулийн нэмэлт, өөрчлөлтийг хэдүүлээ ярилцаж байгаад баталчихъя тэгэх үү. Одоо яг энэ цаг дээр.

Г.Батхүү:-Завсарлага авчихсан албан ёсоор. Тийм учраас асуудал байхгүй. Одоо нэг эцсийн найруулга байгаа. 

Игэдийн төлөөлөгчийн хурлын ээлжит сонгуулийг товлон зарлах тухай Улсын Их Хурлын тогтоолын эцсийн найруулгыг сонсъё. Энэ дээр саналтай гишүүд байна уу. За алга байна. Ингээд эцсийн найруулгыг сонслоо. За ингээд Тамгын газар зохион байгуулаад  Төрийн байгуулалтын байнгын хороо хуралдахаас өмнө бүлгүүд, бүлгийн удирдлагууд энэ асуудлаараа уулзаж асуудлаа яаралтай шийдвэрлэж, чуулганы хэвийн ажиллагааг цаашид явуулах бэлтгэлийг хангая.

Соронзон хальснаас буулгасан:

ХУРАЛДААНЫ ТЭМДЭГЛЭЛ 

ХӨТЛӨГЧ П.МЯДАГМАА
